Аса Мейірімді, ерекше Рахымды Аллаһтың атымен 
Аллаһтың діні туралы білімсіз сөйлеуге тыйым салынады

Біз Оны ғана мадақтайтын және Одан ғана көмек пен кешірім тілейтін Аллаһқа мақтаулар болсын! Аллаһтан өзіміздің нәпсіміздің және амалдарымыздың жамандығынан пана іздейміз. Кімді Аллаһ тура жолмен жүргізсе, оны ешкім адастыра алмайды. Ал кімді Аллаһ тастап қойса, оны ешкім тура жолға сала алмайды. Жалғыз Аллаһтан басқа құлшылыққа лайықты ешкім жоқтығына куәлік береміз, және Мухаммад – Аллаһтың құлы әрі Оның Елшісі екеніне куәлік береміз. 

"Әй, мүміндер! Аллаһтан шынайы қорқумен қорқыңдар да, мұсылман болған күйде ғана өліңдер!" (Әли Имран, 102).
"Әй, адам баласы! Сендерді бір кісіден (Адам атадан) жаратқан және одан оның жұбайын (Хауа ананы) жаратып, ол екеуінен көптеген ер, әйелді таратқан Раббыларыңнан қорқыңдар. Сол арқылы өзара сұрасқан Аллаһтан және туыстық байланысты үзуден қорқыңдар. Шәксіз, Аллаһ сендерді бақылаушы" (ән-Ниса, 1).
"Әй, мүміндер! Аллаһтан қорқыңдар да, дұрыс сөз сөйлеңдер. Аллаһ істеріңді оңалтып, күнәларыңды жарылқайды. Сондай-ақ кім Аллаһқа, Елшісіне бой ұсынса, әрине ол ұлы табысқа ие болады» (әл-Ахзаб, 70-71).
Ақиқатында, ең шыншыл сөздер – Аллаһтың сөздері, ал ең тура жол – бұл Мухаммадтың (оған Аллаһтың игілігі мен сәлемі болсын) жолы. Ең жаман істер – бұл осы дінге енгізілген жаңалықтар, өйткені діндегі әрбір жаңалық - бұл бидғат, әрбір бидғат – адасушылық, ал әрбір адасушылық Отта.
Әрі қарай:

Өкінішке орай, бүгінгі таңда хиджабқа (мұсылман әйелдердің жамылғысына) қатысты айтыс-тартыстар жиі орын алуда. Әрі ренжітетіні және ауыр тиетіні – бұл туралы Аллаһтың Кітабы мен Оның Пайғамбарының (оған Аллаһтың игілігі мен сәлемі болсын) Сүннетін түсінбейтін және, Аллаһтың Кітабын оқуды айтпағанның өзінде,  тіпті  араб әріптерін танымайтын, шариғи білімі жоқ адамдардың сөйлеуі. 
Менің айтайын дегенім, хиджаб мәселесі Исламда өте маңызды орынға ие және сондықтан да ол туралы қалаған мұсылман емес, тек шариғи білімі бар ғалымдар ғана сөйлей алады. Мұсылман адам өзінің айтқан сөздерінде абай болғаны және білмеген нәрсесін сөйлемегені абзалырақ, өйткені бұл ең үлкен күнәлардың бірі болып табылады. 

Аллаһ Тағала былай деп айтады: «Өзің білмеген бір нәрсенің соңына түспе. Расында, құлақ, көз және жүрек олардың барлығы одан сұралады. Жер жүзінде даңдайсып жүрме. Өйткені, сен жерді әсте жара алмайсың да, бой жағынан да тауларға жете алмайсың» (Исра, 36, 37).
Ол сондай-ақ былай дейді: «Күдіксіз, Раббым арсыздықтарды, олардың көрнеу-көмесін, күнәны, орынсыз озбырлықты, оған байланысты ешбір дәлел түсірілмеген нәрсені Аллаһқа серік қосуларыңды және білмейтін нәрселеріңді Аллаһқа қарсы сөйлеулеріңді арам қылды», - де» (әл-Ағраф, 33).
Адамдарға Аллаһтың есімдері, сипаттары, істері және бұйрықтары туралы білмейтін нәрселерін айтуларына тыйым салынған. Бұлай істеуге әркез қатаң тыйым салынған еді, өйткені мұндай қылмыстар жеке тұлғаға да, қоғамға да зиян келтіреді.  Оларды істеу арқылы адам заңсыздық жасайды, Аллаһтың алдындағы өзінің міндеттерін дөрекі түрде бұзады, жаратылыстардың құқықтарына қол сұғады және Раббысының дінін бұрмалайды. 
Біздің кезімізде білімсіз мұсылмандар Аллаһқа өздері білмеген нәрселерін жапсырады да, оның бұл дүниедегі және Ақыреттегі салдары қандай болатынына көңіл де бөлмейді.
Адам медицина, экономика, техника, немесе тағы да сол сияқты дүниелік мәселелермен кездескен кезде, оларға ешқашан білімсіз кіріспейтіні айдай анық. Алайда ол осы мәселе бойынша білетіндерге және осы мәселенің мамандарына жүгінеді. Сондай-ақ адам егер өзі білмейтін мәселеге өз бетімен кірісер болса, өзіне де, қоғамға да зиян тигізіп алуы мүмкін екенін түсінеді. Алайда адам Аллаһтың дініне қатысты мәселелерге жолықса, бұл іске батыл түрде, оның салдары қандай болатынына назар бұрмастан және Аллаһтың дінін өте жақсы білетіндерге жүгінбестен кірісе береді.  Бірақ Аллаһтың діні, дүние мәселелеріне қарағанда, едәуір сақтықпен қарауға әбден лайықты.  Өйткені адам Аллаһтың діні туралы білімсіз сөйлеп, өзіне Аллаһтың қаһарын шақыруы мүмкін және бұл дүниеде де, Ақыретте де жаза тартуы мүмкін. Мұсылман адам Аллаһтың қаһарын шақырудан қорықпай ма?! Ол өзіне ақыл-парасат, есту, көру қабілеттерін берген, оның бауырын, бүйректерін, жүрегін және өкпесін жұмыс істетіп қойған Жаратушысының қаһарынан қорықпайды ма?!

Немесе бұл адам өзінің білместігімен өзгелерді де адасушылыққа нұсқауы мүмкін және соның нәтижесінде олар оған ілесіп, ол өзінің күнәсын және өзіне ілескендердің күнәларына тең мөлшердегі күнәларды көтеруі мүмкін. Бұл туралы Аллаһтың Елшісі (оған Аллаһтың игілігі мен сәлемі болсын) былай деп айтқанындай: «Кім жаман істің бастамашысы болса және оның ізінен (осы істі істеуде) басқалар ілессе, ол өзінің күнәсінің ауыртпалығын да, өзіне ілескендердің күнәларының мөлшеріне тең болған күналардың ауыртпалығын да көтереді, әрі олардың күнәларының ауыртпалығы еш азайтылмайды». әт-Тирмизи, 2675. Ол бұл хадисті сахих (сенімді) және хасан (жақсы) деп айтты.

Адамдар өздері құлақ салып тыңдайтын мұсылмандар мен имамдардың білімсіз айтылған бір сөзінің себебінен орын алуы мүмкін қауіп туралы ойланбайды ма?! 

Біздің кезімізде Аллаһтың Елшісінің (оған Аллаһтың игілігі мен сәлемі болсын) жолынан ауытқыған имамдар бар, әрі олар Аллаһтың дінін адамдардың разылығының негізінде кұрады, тіпті адамдардың сөздері мен істері Құран мен Мухаммад пайғамбардың (оған Аллаһтың игілігі мен сәлемі болсын) Сүннетіне қайшы келетінін білсе де.  Аллаһтың дінін адамдардың разылығына қарай икемдейтін имамдар туралы Пайғамбар (оған Аллаһтың сәлемі мен игілігі болсын) былай деген: «Кім адамдардың наразы болуына қарамастан Аллаһтың разылығын іздесе, Аллаһ оған разы болады және адамдарды да оған разы қылады. Ал кім адамдардың разылығын Аллаһтың қаһары арқылы іздесе, Аллаһ оған қаһарланады және адамдардың да қаһарын оған қарай бұрады». ибн Мажжаһ, шейх Әлбани хадисті сахих деді, «әс-Сахих әл-жами», 6097. 

Білім иелері үнемі: «Білімсіз адамдар дін туралы сөйлемесін, өйткені әдетте мұның салдары жаман болады», - деп айтады. Сондай-ақ Аллаһтың діні туралы бейхабар адамдарға: «Олар дінді кімдерден алып жатқанына қарасын», - деп кеңес береді. Біздің салиқалы алғашқы буын өкілдеріміз: «Бұл білім сендердің діндерің болып табылады, сондықтан да оны кімдерден алып жатқандарыңа қараңдар», - дейтін. 
Өйткені адамдарды адасушылыққа салатын адасушы имамдар бар. Пайғамбар (оған Аллаһтың игілігі мен сәлемі болсын): «Ақиқатында, мен өзімнің үмметім үшін адамдарды адасушылыққа салатын имамдардан қорқамын», - деп айтқан.  Абу Дауд «Сунан», 4252, Тирмизи «Сунан», 2229, ибн Мажжаһ «Сунан», 3952, имам Ахмад «Муснад», 17156.

Мен не себепті дәл осындай кіріспеден бастадым? Өйткені біздің кезімізде мұсылмандар Аллаһқа өздері білмейтін нәрселерді жапсыратын болды, тіпті жиналып алып, хиджаб туралы бір-бірінің пікірін сұрап, Аллаһтың бұйрықтары мен үкімдерін талқылайтын болды. Аллаһ Тағала кез келген кемшіліктерден Пәк! Аллаһтың бұйрығы мен шешімі талқыға салынуға тиісті ме екен? Сіздердің Аллаһтың бұйрықтары мен шешімдерін талқылауға қандай хақыларыңыз бар? Сіздер мұны Өзінің Даналығымен және Білімімен заңдастырып қойған Жаратушыларыңның бұйрығын қалайша талқыға сала аласыздар?

